
Lefel: Mae’r darn hwn yn addas ar gyfer lefel Hyfedredd.

* Diolch i’r Faner Newydd am ganiatâd i ddefnyddio’r darn isod.(Rhifyn 39, Gwanwyn 2007)          
www.fanernewydd.net
Muhammad Yunus – y dyn roddodd arian i’r tlodion
Athro Economeg o Fangladesh sy wedi gwella bywydau miliynau o bobl dlawd yw Mohammad Yunus. Gellir dweud iddo boblogeiddio Microgredyd, sef y syniad y medrwch chi fenthyg arian i’r tlawd, pobl heb unrhyw gyfalaf nac eiddo, ac y byddan nhw’n talu’r ddyled yn ôl drwy weithio’n galed.

         Chwerthin am ei ben a wnaeth bancwyr pan gyflwynodd y syniad iddyn nhw, ond fe ddangosodd Yunus fod modd i’r cynllun weithio.


Erbyn heddiw mae Banc Grameen, sef banc Yunus, wedi benthyg mwy na £3 biliwn i’r tlodion. Mae llawer o wledydd wedi efelychu ei esiampl ac mae Microgredyd wedi lledu i dros 50 o wledydd a helpu rhyw 100 miliwn o bobl dlawd. Yr hyn sy’n anhygoel yw bod 98.45% o fenthyciadau Banc Grameen yn cael eu talu nôl.
Mae stori Yunus yn dechrau yn 1974 – blwyddyn yr oedd newyn mawr ym Mangladesh a 1.5 miliwn o bobl yn marw o newyn yno. Fe ddechreuodd Yunus ymweld â’r pentrefi. Wrth siarad â gwraig oedd yn gwneud stolion bambŵ fe sylweddolodd fod y wraig yn gorfod benthyg 15 ceiniog i brynu bambŵ i wneud un stôl. Ar ôl iddi dalu’r llog uchel nôl, dim ond ceiniog o elw oedd gyda hi yn y stôl. Benthycodd Yunus yr arian oedd ganddo yn ei boced iddi hi ac i wragedd eraill y pentref, sef £14 i 42 gwraig – 34 ceiniog yr un.


Gyda’r arian fe brynon nhw ddefnyddiau i gychwyn busnes – rhai’n gwneud stolion, eraill yn gwneud potiau clai. Fe dalon nhw’r arian i gyd yn ôl iddo.

‘Mae’r ffaith fod y tlodion yn fyw yn dangos eu gallu. Does dim eisiau i ni ddangos iddyn nhw sut mae goroesi – maen nhw’n gwybod hynny’n barod. Mae benthyca arian i’r tlodion yn caniatáu iddyn nhw ddefnyddio’u sgiliau. Mae’r arian maen nhw’n ei ennill yn offeryn i ddatrys llawer iawn o’u problemau.’


Benthyg arian i’r tlodion yn unig a wna Banc Grameen. Bydd yr arian yn cael ei fenthyg i grwpiau bychain ar y ddealltwriaeth os fydd un o’r grŵp ddim yn ad-dalu yna bydd raid i’r lleill ad-dalu’r ddyled. Mae’r benthyciadau yn fach iawn – mor fach â £20. Yr hyn sy’n arwyddocaol yw bod 96% o’r benthycwyr yn wragedd. Mae Yunus wedi darganfod bod gwragedd yn fwy tebygol na dynion o beidio gwario’r elw’n ofer, ond yn hytrach ei wario ar eu plant a gofalu peidio mynd i ddyled. Gellir dweud bod Yunus wedi codi statws gwragedd ac fe ddaeth yn darged i eithafwyr crefyddol.


Y newyddion da yw bod cynlluniau tebyg ar waith yn Ne America ac mae hyd yn oed banciau fel Citigroup, Deutsche a Barclays yn dangos diddordeb mewn Microgredyd. 

*

*

Cwblhewch y tasgau sy’n dilyn.
Tasgau Crynhoi
Gweithiwch mewn parau, gan adrodd yn ôl i weddill y grŵp. Bydd cyfle i bob par adrodd yn ôl ar un cwestiwn o leiaf.

1. Esboniwch beth yw microgredyd. Ydy’r enw ei hun yn arwyddocaol?
2. Esboniwch sut dechreuodd y fenter.

3. Crynhowch farn y banciau mawr. Ydy’r farn wedi newid? Pam?

4. Crynhowch yr effaith y mae microgredyd wedi ei gael ar fywydau’r tlodion.

5. Disgrifiwch sut mae’r gwragedd yn ymddwyn yn wahanol i’r dynion. 
6. Crynhowch farn y bobl am Yunus. Oes gan rai pobl farn wahanol? Pwy?

Tasgau Trafod

· Yn eich barn chi, a oes gan fanciau rôl allweddol i’w chwarae yn y frwydr fyd-eang yn erbyn tlodi? 

· Yn eich barn chi, ydy’n banciau ni (yn y gwledydd cyfoethog) yn ymddwyn yn gyfrifol? 
Tasg Ysgrifennu

Rydych chi’n gweithio i Gymorth Cristnogol ac maen nhw’n awyddus i gyflwyno’r cynllun microgredyd. Rydych chi’n ysgrifennu adroddiad di-duedd iddyn nhw ar fanteision ac anfanteision (os oes rhai) y cynllun microgredyd.  
